
Tórshavn 07. februar 2011 
  Viðv. Uppskot til námsfrøðilig stevnumið fyri dagstovnar
Mentamálaráðið hevur 7. desember 2010 sent Kommunusamskipan Føroya uppskot til stevnumið fyri dagstovnar til hoyringar. Umframt at verða sent Kommunusamskipan Føroya til hoyringar hava allir kommunalir dagstovnar, dagrøktarleiðarar v.m. í limakommununum felagsins, eisini fingið uppskotið til hoyringar.
Uppskotið er gjørt vísandi til § 3 stk. 3 í dagstovnalógini “Landsstýrismaður ásetir nærri reglur um námsfrøðilig stevnumið, starvsfólksamanseting og virksemið á dagstovnum og dagrøktum”
Stýrið í Kommunusamskipan Føroya hevur avgjørt ikki at viðgera uppskotið innihaldsliga niður í smálutir. Hetta kemst av, at Kommunusamskipan ivast í, um uppskotið er at meta sum eitt brúkiligt námsfrøðiligt stevnumið  og í øðrum lagi kann Kommunusamskipan Føroya enn einaferð ikki taka undir við arbeiðshátti Mentamálaráðsins, tá ið tað snýr seg dagstovnaøkið.
Kommunusamskipan Føroya hevur tí í fyrstu atløgu ikki biðið um fakligar viðmerkingar frá sínum starvsfólki á økinum. Orsøkin er, at Kommunsamskipan Føroya metir, at starvsfólkið á økinum eigur at verða við til at formulera uppskot til stevnumið, tá ið Mentamálaráðið og kommunurnar eru komnar ásamt um endamál og karmar fyri hesum arbeiði, heldur enn hvør í sínum lag at verða hoyringspartur í málinum.  

Viðmerkingar til arbeiðsháttin hjá Mentamálaráðnum.

Kommunusamskipan Føroya kann ikki góðtaka, at Mentamálaráðið av sínum eintingum, uttan samstarv ella nakað samskifti frammanundan, setur stevnumið fyri eitt øki, sum kommunurnar burturav fíggja, umsita og hava ræðisrættin á. Hesin arbeiðsháttur elvir bert til misskiljingar, ósemjur og óneyðugan illvilja ímóti uppskotum sum hesum. 
Kommunusamskipan Føroya kann heldur ikki góðtaka, at uppskot verða send kommunalum stovnum og starvsfólkið til hoyringar, uttan at hetta er avrátt við kommunurnar frammanundan. Í fyrsta lagi skulu kommunurnar, sum arbeiðsgevari, avgera, hvørt kommunal starvsfólk skulu nýta arbeiðsorku at svara hoyringsskrivum. Hetta ger seg serliga galdandi í hesum føri, tá uppskotið onga politiska viðgerð hevur fingið, og tískil ikki hevur fingið nakra góðkenning frá kommununum, sum verandi nøktandi grundarlag fyri at áseta námsfrøðiligt stevnumið fyri dagstovnar.

Av omanfyri nevndu orsøkum er trupult hjá Kommunusamskipan Føroya at meta hetta uppskotið sum verandi til veruliga hoyring. Heldur er talan um hugarák ella innsavnan av hugskotum, ið kunna geva íblástur til stevnumið fyri dagstovnaøki. Hetta sæst eisini aftur í fylgibrævinum til uppskotið, har øll starvsfólk á dagstovnaøkinum og annars øll áhugaði verður biðin um at koma við viðmerkingum til uppskotið. Kommunsamskipan Føroya hevur trupult við at ímynda sær, hvussu Mentamálaráðið ætlar at viðgera innkomnu hoyringsskrivini á ein skipaðan hátt.
Kommunusamskipan Føroya undrast eisini yvir, at hetta arbeiði fær hægstu raðfesting, ímeðan onnur arbeiði, eitt nú við bygnaðarligum broytingum á dagstovnaøkinum, ið kommunurnar hava ynskt í áravís, at kalla ikki verða raðfest. 
Samstarv við kommunurnar 

Seinastu árini hava flestu dagstovnar sett orð á sítt pedagogiska arbeiði, gjørt námsfrøðiligar ætlanir fyri stovnin og ymisku aldursbólkarnar, hvussu hetta skal íverksetast v.m. Sambært starvsfólkunum í kommununum er eingin fyrispurningur komin frá Mentamálaráðnum um hetta arbeiðið hjá kommununum.  At hetta arbeiðið partvíst var nýtt sum grundarlag fyri arbeiðinum at gera námsfrøðilig stevnumið mátti verið upplagt. Hetta manglandi samskifti er helst eisini atvoldin til, at starvsfólk á kommunalu dagstovninum siga, at uppskotið “ber brá av at tað kemur úr erva”, og at uppskotið er sera fjart frá gerandisdegnum á dagstovnaøkinum. Somu starvsfólk meta, at uppskot til námsfrøðilig stevnumið átti at verið gjørd í samráð við leiðarar á ymisku kommunalu stovnum, soleiðis at hesi kendu seg aftur, og í størri mun kundi tikið stevnumiðini til sín. 
Samsvarandi hesum vil Kommunusamskipan Føroya tí heita á Mentamálaráðið um í samráð við kommunurnar at seta karmar fyri, hvussu arbeiðið viðvíkjandi námsfrøðiligum stevnumiðum kann gerast á besta hátt.

